
Fanamarihana : Ity fanadihadiana ity dia notanterahina tamin’ny Faritra 13 sy mpiara-monina 26 tao anatin’ny famolavolana ny paik’ady iasan’ny FIDA

(COSOP) mandritra ny fe-potoana 2006-2012. Ny fitantarana ny zava-misy dia nosoratana taorian’ny fitsidihina nataon’ireo tarika AMED tamin’ireo kaominina tamin’ny Aprily 2006. Ny tetika AMED (approche des moyens d’existence durable, na fanadihadiana mifototra amin’ny fahafaha-mivelona maharitra) dia manome laharam-pahamehana ny fanomezana ny fitenenana ireo sahirana mba hahafantarana ny sakana, ny hery ary ny hetahetan’izy ireo, mba hampidirana azy ireo koa amin’ny paik’ady ho an’ny fampandrosoana maharitra. Izay voalaza ato anatin’ity fanadihadiana ity dia ireo izay nolazain’ireo mpiara-monina taminay, ka tao anatin’izany ireo tena sahirana. Tsy milaza akory ity fanadihadiana ity fa feno avokoa izay voalaza..

Alohan’ny andehananay tany amin’ny fokontany Beroitra, dia nijanona kely tao amin’ny kaominina Ambatoriha Antsinana izahay. Io kaominina io no nofidin’ny Filohan’ny faritra sy ny Talem-paritra ny fampandrosoana ao Antsohihy. Nohazavainay tamin’ny Ben’ny Tanàna, ny lefiny sy ny mpitam-bolan’ny Kaominina ny anton-dianay. Ny dinidinika dia nahafahanay namantatra misimisy kokoa ny ara-toe-karena, sosialy sy politika eo amin’ny Kaominina. Ny fokontany voafidy dia i Beroitra izay andehananay miaraka amin’ny Ben’ny Tanàna sy Mpitandro filaminana iray ny ampitso.  

Tsy niova ny sekoly hatramin’ny 1968…

Teny an-dàlana mankany Beroitra dia voamarikay fa ny lalam-paritany mampitohy ny renivohitry ny kaominina amin’ny kaominina manodidina dia mandalo ao amin’ny fokontany. Ny fokontany dia voahodidina lemaka voavoly vary, matsabory ary ny reniranon’i Maevarano. Noho ny maha fararano ny andro dia maro ireo trano izay mikatona. Voamarikay ny sekoly izay niorina tamin’ny 1968, fivarotana enta-madinika vitsivitsy, nefa tsy nahitana tobim-pahasalamana na fitarihina rano fisotro madio, na herin’aratra na toha-drano. Gagagaga ihany izahay raha nahita trano maromaro mitafo fanitso. Nohazavain’ny Ben’ny Tanàna taminay fa trano vita taloha, fony mbola afaka namboly vary betsaka ny mponina.
Nahavory olona maro ny fahatongavanay na dia tsy voaomana aza. Nihoatra ny folo no nanantona anay ary dia nararaotina natomboka ny fivoriana. Noho ny maha tsena ny andro eny Ambatoriha Atsinanana dia lasa any ny ankamaroan’ny olona mba hividy entana sy hijery moraingy na totohondry Malagasy. Soa ihany fa mbola nisy nijanona teto an-tanàna izay nahafahanay nanomboka ny asa, satria ny tompon’andraikitry ny fokontany sy ireo loholona eo an-tanàna dia afaka nampivory ireo izay tratra teo.
Taorian’ny fivoriana, mba hisian’ny fifampitokisana dia voatondro hiaraka aminay amin’ny fanadihadiana isan-tokantrano i Razafimahefa sy Rabarison tompon’andraikitra ao amin’ny fokontany ary ny loholona Ramiaritovelo sy Ndriataza.

Nizara roa ny ekipa ka ny voalohany dia niaraka amin’ny lehilahy hiara-hidinidinika momba ny tantaran’ny tanàna, ireo zava-dehibe nisongadina ary ny asa aman-draharaha isan’andro sy mandava-taona. 

Mitantara ny lehilahy…

                          Ireo fianakaviana nandray anay

                                      Tantara iray, ny zavatra nisongadina…

Avy amin’ny hoe « roitra », zava-maniry be tsilo izay betsaka eto no nahatonga ny anaran’ny fokontany hoe Beroitra. Ao anatin’ny lemaky Ankaizina, 32 kilaometatra avy amin’ny renivohitry ny District ary 4 avy amin’ny kaominina no misy azy. 

Mitantara aminay Ingahy Razafimahefa, filohan’ny kartie : «  Ny Sihanaka avy amin’ny faritra Alaotra no tonga voalohany teto niaraka tamin’ireo Makoa mpanompony, nandositra ny herisetra sy fanenjehana tamin’ny fanjanahan-tany tamin’ny andron’ny Menalamba tamin’ny fanombohan’ny taon-jato faha 20. Ny Tsimihety kosa izay avy any Mananara Avaratra no nonina tao amin’ny faritra Ankaizina, raha nitady tany mahavokatra tamin’ny taona 1916 ». Ankehitriny ny fokontany izay, misy mponina 537, dia tsy maintsy miaina amin’ny zava-misy ary misedra ireo loza voajanahary, anisan’izany ny tondra-drano, ny hain-tany ary ny rivo-doza. Be ny voka-dratsy aterany. Anisan’izany ohatra ny hain-tany tamin’ny 2000, tsy namokatra ny vary novolena, maty ny ankamaroan’ny akoho amam-borona ary dia voatery nividy vary akotry tany amin’ny kaominina Mangindrano ny mponina. Manampy trotraka izany ny fikaon’ny riaka ny nofon-tany eny amin’ny tanety sy ny tanimbary tototry ny fasika, izay manasarotra ny asa sy manalava ny maintso ahitra”.  

Ho an’ny olona sasany, ireny loza ireny dia asan’Andriamanitra ka tsy misy zavatra azo atao aminy… Ho an’ny hafa kosa izany dia vokatry ny asan’ny olona indrindra ny doro tanety. Nilaza ny Ben’ny Tanàna fa « Kaominina maintso » ny kaominina Beroitra satria efa tsy misy firy intsony ny doro-tanety.

Nefa mbola eo ihany koa ny dahalo mpangalatr’omby izay mampanahirana. Tsy ny omby ihany intsony no misy mangalatra, fa dia ny taolam-paty koa aza nanomboka tamin’ny 2003. Mihareraka ny vahoaka fa efa tsy misy firy intsony ny omby entina miasa sy mihosy ny tanimbary. Mihakivy ny mponina ary tsy mazoto amin’ny fiompiana omby intsony. Voatery ampidirina am-bala akaikin’ny trano fonenana ny omby rehefa hariva, ary dia kely ny rononon’ny ombivavy satria tsy ampy ny fotoana hiraofany. Mitantara ny olona fa vokatry ny halatra taolam-paty dia nalaina ny razana tao am-pasana ary notehirizina mandritra ny volana maromaro any an-trano, ary ny hafa aza dia mahavatra miambina ny fasana mihitsy amin’ny alina… 

Vokatry ny fahantrana sy ny voka-bary ratsy ireny hoy ny olona. Ho azy ireo, ny olona izay sahirana no voatarika miray tsikombakomba amin’ireo mpangalatra ho enti-mamelona ny ankohonany…

Ny fiainan’ny mponina ao Beroitra…

Voly vary amin’ny lemaka no fiveloman’ny mponina. Saika manana tanimbary iray vala farafahakeliny ny ankamaroan’ny olona, hoy Rabarison, lefitry ny Lehiben’ny kartie. Betsaka ny manao voly an-tanety, voly amin’ny baiboho na voly anana amin’ny toerana iva. Ny mampiavaka ny olona dia ny haben’ny tanimbary, ny isan’ omby ary ny fitaovam-pambolena. 

Randriamilaza ohatra dia manana tanimbary eo amin’ny 2 hekitara, ka ny vokatra amin’izany dia saika lany ho hanina avokoa satria misy 13 ny vava homana ao aminy. Voleny ihany koa ny mangahazo, vomanga, voatabia ary ny tsaramaso izay hamidiny 200 Ariary ny kapoaka. 17 ny ombiny ary 4 amin’izany no miasa, valo ny kisoa ary misy akoho amam-borona vitsivitsy. Mba hampitomboina ny fidiram-bolany dia mandrary ny vadiny

                    Ny fiainana ao Beroitra: fambolena, asa hafa madinidinika,

Randriamampianina kosa dia mpamboly vary ary efa maty vady. Hatramin’ny taona 2004 dia tsy sarotra ho azy ny voly vary satria nananany ny sarety sy ny omby miasa. Nefa hatramin’ny nangalaran’ny dahalo ny ombiny dia karama no ivelomany isan’andro. 
Ny lehiben’ny Fokontany dia manamarika fa « ny tena sahirana dia ireo izay tsy manana fitaovam-pambolena firy, antitra, tsy ampy omby. Mbola ampiasaina mantsy ny omby amin’ny fikarakarana ny tany indrindra ny hosy, nefa ny omby dia mihavitsy isa noho ny asan-dahalo. Mihakely araka izany ny tanimbary voavoly sy ny vokatra satria kely ny hoenti-manana. Kely koa ny voly an-tanety vita noho izay antony ara-pitaovana izay ihany. Amin’ny ankapobeny dia kely ny voly vita ».
Mba hampitomboana ny vola miditra dia manjono ao amin’ny matsabory sy ny renirano Maevarano koa ny olona, indrindra ny tanora. Fitaovana toy ny lakana sy harato no ampiasainy amin’izany. Mampiditra vola eo amin’ny 1.000 ka hatramin’ny 10.000 Ariary isan’andro eo izany raha mbola tsy esorina ny hofan’ny harato sy lakana. 

Ho an’i Ramananjanahary Martine, izay manambady, izy mianakavy ohatra dia ny jono no tena fidiram-bolany satria izy reo dia tsy manana tanimbary. Raha tsara ny jono dia mahazo eo amin’ny 1.000 ka hatramin’ny 10.000 Ariary isan’andro eo ny vadiny. Raha tsara ny andro dia mandeha manjono ny vadiny fa raha ratsy kosa dia mandeha mikarama izy. Mitantara izy : 

« Noho ny tsy fananako 10.000 Ariary hividianana pamba, ilay hazo malemy fanaovana lakana, dia manofa lakana arivo Ariary isan’andro ny vadiko. Ny harato kosa dia ny antsasaky ny trondro azo no omena hatao hofany ».

Tsilahosana kosa dia mahatsapa fa tsy ampy iveloman’izy fito mianaka ny fambolena sy fiompiana. Ary dia manao asa hafa izy hanampiany ny fivelomany. Nefa tsy vitan’ny ankamaroan’izy ireo ny mividy harato 30.000 Ariary sady amin’izay koa misy fotoana tsy ahazoana trondro …  
« Indraindray dia tsy mahazo trondro ireo mpanjono, nefa ny vola azo avy amin’ny vidin-trondro no entina mividy ny hanin-ko hanina isan’andro. Nefa rehefa tsara ny jono dia tsy misy ny olana amin’ny famarotana ny trondro satria tonga eto an-toerana ireo mpividy izany ».

Maromaro ny olona mitovy amin’izay, anisan’izany Randriamarolahy Paul izay manjono rehefa amin’ny fotoan-tsarotra satria ny voka-bariny dia tsy maharitra azy eni-mianaka afa-tsy enim-bolana. Indraindray izy dia manao karama isan’andro na mikarama mitatitra vokatra any an-tsenan’i Ambatoriha-Atsinanana. 

Eo an-kilany Ravelomora dia mitantara : «  Izaho dia mpamboly vary nefa ny voka-bariko dia tsy maharitra afa tsy valo volana. Voatery aho mivarotra mangahazo sy katsaka mba hividianana solitany, siramamy, kafe sy ireo kojakoja hafa ilaina isan’andro. Volenany koa ny akondro sy ny mananasy ary hamidy mba hanampiana ny fidiram-bola. Toy izany koa ny vadiko izay mamboly anana ary mivarotra izany ». 

Ny fianakavian’i Randriamalaza sy Zarahita dia mamboly anana. 13 izy no mipetraka ao amin’ny trano tany kely iray mitafo bozaka. Tsy dia misy fitaovana firy ao an-trano : vilany, lovia vitsivitsy ary tsihy… Fidiram-bola ho azy ireo ny fivarotana ny vokatra amin’ny voly anana. Ny iray siô amin’ny voatabia dia hamidiny 5.000 ka hatramin’ny 8.000 Ariary ary izy ireo dia mety mahavokatra iray ka hatramin’ny efatra siô isan-kerinandro arakaraky ny vanim-potoana.

Misy hotely gasy sy fivarotana enta-madinika vitsivitsy ao amin’ny fokontany izay ireo manamanana no manao azy satria mila vola misimisy ny fanaovana azy. Ny fiompiana madinika izay tsy ilàna vola firy dia hataon’ireo fianakaviana tena sahirana.

Mba ahafahana mivelona ao Beroitra mandritra ny maintso ahitra…

Ho an’ny olona, ny maintso ahitra dia ny tsy fihinanana vary in-telo isan’andro. Raha ny tokony ho izy dia tsy tokony hisy firy ny maintso ahitra, saingy ny voka-bary dia misy hamidy mba hividianana ireo kojakoja ilaina andavan’andro, ny fitafiana ary mba hanatanterahana ireo adidy isan-karazany toy ny amin’ny fanambadiana, fahafatesana… Noho izany, ny maintso ahitra dia misy isan-tokantrano ary maharitra 2 ka hatramin’ny 6 volana.

Maro ny tetikady ampiasaina mandritra izany fotoana izany, toy ny in-droa ihany no mihinam-bary amin’ny indray andro fa ny sisa dia atao mangahazo na katsaka. Ao ihany koa ny mivarotra zavatra isan-karazany mba hahazoana mividy vary ka amidy amin’izany ny mangahazo, katsaka, mananasy, akondro, kafe, anana, trondro ary ny kojakoja vitan’ny orinasa ay any Antananarivo…  

« Misy koa ny manao varo-mandeha mankany Andapa, mivarotra ny vokam-pambolena mandritra ny fotoanan’ny lavania na rehefa misy loza voajanahary. Hamidy ihany koa ny gisa, ny ganagana, ny kisoa ary indraindray ny omby » 
Mba hampihenana ny fivarotana vary dia maro ireo asa fitadiavam-bola. Ho an’i Zarahita ohatra, ny rary dia mampidi-bola 1.000 ka hatramin’ny 1.500 Ariary isan’andro. Ho an’ny sasany ny fiompiana madinika indrindra ny fivarotana akoho amam-borona rehefa misy ilàna vola maika. Endrika iray fanaovana tahiry ny fiompiana kisoa. Hamidy amin’ny volana septambra na oktobra izy ireny mba hividianana kojakojam-pianarana toy ny kahie, penina tsotra na miloko, solaitra, sy ny kojakojan-tokantrano ary koa entina hanaovana ny asam-pambolena toy ny fiasana tany sy ny fanetsana.
Mitantara i Bebe Razafy : « Kely ny tanimbariko ary kely ny vokatra azo. Mividy vary aho mandritra ny dimy volana eo ho eo. Ahenako ny fihinanana vary izay soloiko mangahazo na katsaka ».

Toy izany koa ny momba an’i Lucia, nisara-panambadiana, sy Julia maty vady, izay mivarotra karazan-javatra maro amin’ny maintso ahitra : mananasy, akondro mbola maintso, kafe… mba iadiana amin’ny fiainana sy ividianana izay tena ilaina. Mikarama i Lucia amin’ny ankapobeny ary rehefa misy ny fotoana dia mandrary izay mety ahazoany 1.200 Ariary isan’andro, nefa dia tsy ampy ho azy ny vola azo. 

Loharanon-karena tsy hita fetra…

Voamarikay fa misy ampahan-tany mbola rakotra ala voajanahary izay hakan’ny olona ny kitay sy ny hazo amin’ny fanorenan-trano. Nefa ny alan-drafia dia mbola tsy misy mitrandraka. Efa nisy ny fambolen-kazo tamin’ny taona 2003 izay nampidirana karazan-kazo toy ny Grevillia Robusta, pinus sy mimosa nefa dia hoy Andriamatoa Ben’ny Tanàna hoe : « hatramin’izao dia mbola tsy nisy ny fikarakarana sy fikojakojana azy ireny fa tsy dia mahamaika ny olona loatra ny amin’izany ».
Mampidi-bola ho an’ny mponina ny matsabory sy ny renirano Maevarano. Misy ao ny karazan-trondro ankafizin’ny mpihinana toy ny amolona, ny talapia, ny fibata sy ny tsivakia… Ny matsabory kosa dia hanjonoana sy hakana ireo fitaovana ilaina amin’ny rary. Ny fianakaviana tena sahirana toa an’i Tsilahosana, Martine, Julia no tena mitrandraka azy ireny ho fidiram-bola. Ny fisian’ireo karazana rano marobe ireo dia tokony ahazoana mampitombo ny tany volena. 

Lonaka ny tany ary ny rano dia betsaka…

Nandritra ny fivoriana voalohany no nilazan’ny tompon’andraikitra ao amin’ny fokontany fa miha-tototry ny fasika ny tanimbary sy ny baiboho. Be ny lavaka izay vokatry ny fikaon’ny riaka ny tanety ary manampy trotraka izany ny fahabetsahan’ny orana. Fanirian’ny mponina ny hanorenana toha-drano sy tatatra mampita rano mba hanondraka ny toerana.

Mitaraina koa ny mponina noho ny tsy fisian’ny tohana ara-tekinika sy masomboly nohatsaraina izay ahafahan’izy ireo mampitombo ny vokatra, indrindra ny vary. Ary ny tsy fahampian’ny fitaovam-pambolena dia manery azy ireo hanao fambolena eny amin’ny toerana iva, ary mampiroborobo ny voly anana. Nefa na dia izany aza dia mbola tombony ho an’ny mponina ny fahafahana manao asam-pambolena maro karazana toy ny voly vary, ny voly avotra, ny voly an-tanety… Roa ampahatelon’ny tany azo volena no mbola tsy voavoly, na dia efa zatra manao voly maro karazana aza ny mponina, ary izany dia tombony ho azy ireo ahafahana mampandroso ny fokontany.

Loharanon-karena ho azy ireo ihany koa ny fanaovana asa miaraka izay efa nenti-paharazana. Milaza ny tompon’andraikitra ao amin’ny fokontany fa misy ny fifanampiana indrindra eo amin’ny asa fambolena «  lampona na lemitany ». Ny tena manao izany dia ireo fianakaviam-be izay ahitana ny vinantolahy sy vinantovavy miasa ny tany, manosy ary manetsa. Sokajin’olona mitovy no mifanampy nefa dia misy ihany koa eo amin’ny sokajin’olona samihafa nefa izany dia mahalana. Mifanampy ny rehetra rehefa misy fahafatesana na manara-dia mpangalatr’omby ary izany dia adidy tsy azon’ny tsirairay ialàna.  

Ankoatra an’io dia mbola tsy misy fikambanana na rafitra hafa mijoro eo anivon’ny Fokontany, raha tsy hoe angaha efa mijoro angaha ny CECAM eo anivon’ny renivohitry ny Kaominina.  

Tsy manana loharanom-baovao firy ny mponina hoy ireo fianakaviana niara-nivory taminay. Ho an’ny maro dia ny RNM na radiom-pirenena no hany tokana ahazoana vaovao. Ho an’ny hafa dia ny mpifanolo-bodirindrina na ireo izay avy any an-tsenan’Ambatoriha-Atsinanana na toeran-kafa no mba ahazoana vaova sy ahalalana ny zava-misy. 

Asa aman-draharaha an-dehilahy, am-behivavy…

Mitovy filaza ny rehetra raha momba ny asa aman-draharan’ny tsirairay eo anivon’ny fianakaviana. Nitantara izany i Zarahita sy n y vadiny nandritra ny fitsidihina tao aminy. Ny vehivavy dia miandraikitra ny asa ao an-tokantrano toy ny fikarakarana ny sakafo, ny fakàna kitay sy rano, ny fanadiovana ny trano, ny sasa lamba, ny fikarakarana ny vadiny sy ny ankizy, ets. 

“ Mitovy amiko ireo vehivavy hafa, dia ny fanampiana ny vady eo amin’ny asa fambolena. Raha misy ny fotoana dia mandrary koa aho”.
Ity tabilao iray ity dia maneho ny fitantaran’i Zazahita sy Randriamilaza momba ny fitsinjaran’asa ao an-tokantrano:
	Asa andavan’andro ho an’ny vehivavy
	Ho an’ny lehilahy

	Ny vehivavy dia mikarakara ny tokantrano, manampy ny vadiny amin’ny fambolena ary indraindray manjono hoy Zarahita 
	Ny lehilany dia manao ny asa fambolena ary manjono hoy Randriamilaza

	Eo amin’ny 6 ora : mikarakara ny sakafo maraina
	Eo amin’ny 6 ora : fitsidihina ny fambolena

	7 ka hatramin’ny 10 ora : manondraka sy miava ny voly anana
	7 ora : sakafo maraina



	10 ora ka hatramin’ny 12 ora : mitoto vary, manasa lamba, mamahana ny biby fiompy
	8 ka hatramin’ny 6 ora hariva : asa fambolena, miandry omby, sakafo antoandro

	12 ka hatramin’ny 1 ora :mikarakara sy manatitra sakafo eny an-tsaha
	

	2 ka hatramin’ny 6 ora : asa eny an-tsaha
	

	6 ora : fodiana sy fikarakaràna ny sakafo hariva
	Eo amin’ny 6 ora hariva : fodiana


Ny tanora koa dia miasa eny an-tsaha. Mandritra ny fararano dia ny fitaterana ny vokatra amin’ny sarety sy ny jono no ataony ary dia manampy ny ray aman-dreniny amin’ny lafiny ara-bola izany. Nefa dia vitsy ihany ny manao izany satria kely ny fidiram-bola, ary izy ireo dia sahala ny mpanelanelana fotsiny ho an’ireo mpanangom-bokatra izay mipetraka any Ambatoriha-Atsinanana.

Ho an’ny vehivavy maty vady na nisara-bady toa an’i Julia sy Lucia dia aleon’izy ireo mandrary tsihy na mikarama amin’ireo mpanan-tany. Indraindray izy ireo dia miantoka ny vokatry ny olona manodidina azy na ny havany hamidy hakana tombony toy ny vary, mangahazo, katsaka. Rehefa mahalafo izy ireo izay vao mandoa ny vola vidiny.

Eo an-tanàna, ny tanora izay nahavita ny T3, T4, T5, nefa tsy nahazo ny CEPE dia lasa mamboly ary lasa mampitombo isa ireo mpikarama isan’andro, anisan’izany ireo zanaky ny tsy manan-tany. Ho an’ireo ray aman-dreny izay be tany dia manome ny zanany izy ireo mba hanomanany ny ho aviny. Eo amin’ny fiaraha-monina ny lahy sy ny vavy dia mandova avokoa na tany izany na omby nefa tsy mitovy ny habetsahany. Ho an’i Randriamarolahy Paul mirahalahy ohatra dia nomen-drainy tany antsasaka hekitara sy omby efatra avy izy ireo nefa ho an’ny anabaviny kosa dia ny antsasak’izay no nomeny azy avy.

Ireo faniriana….

Ny mponina ao Beroitra dia maniry fiainana tsaratsara kokoa ho azy ireo sy ho an’ny zanany… Nandritra ireo adihevitra nifanaovana dia maro ny hetaheta iombonan’ny rehetra : fanatsarana ny fitantanan-drano indrindra ny fanaovana barazy sy lakan-drano enti-manondraka tanimbary, mandefa ny zanany hianatra (EPP sy CEG), hahazo rano fisotro madio mba hanatsarana ny fahasalamana sy ny fahadiovana, hanatsara ny sakafon’ny antitra, ny reny ary ny zaza, hampitombo ny vokatra mba ahafahana mivarotra misimisy kokoa, hahazo tohana ara-tekinika, hisy fandriampahalemana mba hampiroborobo ny fiompiana omby, hisy rafitra mijoro ho an’ireo mpanjono, hanana tanimbary sy tanety, hisy loharanom-baovao bebe kokoa… 

Avy amin’ireo faniriana ireo dia nohezahinay nofantarina izay tena laharam-pahamehana. Avy amin’ny fivoriana sy ny dinidinika natao isan-tokantrano no nahalalana fa ny tena laharam-pahamehana dia ny fifehezana ny rano hanondraka ny tanimbary mba ho ampy mandavan-taona ny vary, anisan’izany ny fanorenana toha-drano sy tatatra mampita rano.

« Ilainay ny tohana ara-tekinika mba hanampy anay hampitombo ny vokatra ». 

Ilain’ny rehetra ny fanarenana ny sekoly satria laharam-pahamehana ho azy ireo ny fampianarana ny ankizy indrindra moa fa 50 isan-jaton’ny olon-dehibe no tsy mahay mamaky teny sy manoratra. Toy izany koa ny fahazoana rano fisotro madio, indrindra ny fahadiovana, satria antoka amin’ny fahasalamana. 

Manana tombony ny fokontany satria andalovan’ny lalam-paritany mampitohy ny renivohitry ny kaominina amin’ny kaominina, ny fanarenana azy io dia hanamora ny famoaham-bokatra indrindra ny avy amin’ny fambolena sy ny jono. Antoka iray ho fampiroboroboana ny fiompiana omby ny fanatsarana ny fandriampahalemana, ary raha misy izany dia hanana tanjaka ara-toe-karena ny eto Beroitra.

Nofinofin’ny olona, ny vehivavy, ny lehilahy…
Ankoatra ny fikarakarana ny ao an-tokantrano, Zarahita sy Lucia dia manonofinofy ny hanana fidiram-bola mateza avy amin’ny alalan’ny rary izay hataony. Mba hanatanterahana izany dia ilainy ny fahalalana ny vaovao mikasika ny tsena, ny fiofanana mba hanatsarana ny vokatra ary mba ho fantatry ny olona izany vokatra izany.

Tsilahosana dia maniry ny hanana omby aman-jatony, trano vita mafy sy mitafo fanitso. Mba hahatongavana amin’izany dia tiany ho betsaka ny tanimbariny sy ny fitaovam-pambolena mba hampitombo ny vokatra. Tsy mieritreritra afatsy ny hampitombo ny fidiram-bolany izy mba hanatsarana ny farim-piainany.

Ireo hery hanany, ireo sakana mba hahafahana miroso…

Maro ireo hery azo trandrahina ao amin’ny fokontany : lemaka, tanety, baiboho, toerana iva, renirano sy farihy, lalan-tany sy lalam-be ahafahana mamoaka ny vokatra, tsena hivarotana ny voka-pambolena, ary rafitra fanangonam-bokatra matanjaka ao amin’ny Faritra.

Azony atao tsara ny manamaro karazana ny fambolena, lonaka ary mety amin’ny fambolena toy ny vary, mangahazo, katsaka, akondro, fary, tongolo… ny tany. Ary azo eritreretina tsara ny fambolena vokatra ilain’ny orinasa toy ny paraky na hasy.

Misy ireo sakana izay tsy maintsy ihoarana mba hanatsarana ny fiainana ao Beroitra, anisan’izany ny fifehezana ny rano. Hamainina ny toerana iva, ary ny faritra avo toerana dia ilaina fampidiran-drano. Ny tanety dia mila rano ary miankina amin’ny orana ny fambolena azy. Ao ihany koa ny tsy fahampian’ny fitaovam-piasana, ny tsy fisian’ny tohana ara-tekinika sy rafitra ho an’ny mpamokatra, ny ady tany… izay manamafy ny fahasahiranana.
Manana olona manana fahaiza-manao ny fokontany eo amin’ny lafiny voly vary horaka, ary zatra amin’ny voly mampiasa omby. Ny fitrandrahana ireo hery ananany, indrindra ny lafiny ara-pambolena, dia laharam-pahamehana ho an’i Beroitra. 

« Inona no ilain’i Beroitra ? Tekinika mifanaraka amin’ny toetr’andro ve sa mahantra mahay mivondrona sa tetikady ho entina mivoatra ho an’ireo tena sahirana ? » 

Ny fanantenan’ny fiaraha-monina, fampandrosoana maharitra...

Omenay fisaorana etoana ny Lehiben’ny Faritra, ny Talen’ny fampandrosoam-paritra, ny Lehiben’ny Distrika sy ny Lefiny, ny Ben’ny Tanàna sy ny mpiara-miasa aminy noho ny fahafohizan’izy ireo fotoana nandray sy nihaino ary nanoro hevitra anay tamin’ny fisafidianana ny Fokontany hanaovana fanadihadiana. Fisaorana ihany koa no atolotray ho an’ny mponina ao Beroitra, ny Lehiben’ny Fokontany, ny ray aman-dreny, ny olon-dehibe, ny tanora, ny lehilahy sy vehivavy noho ny fandraisana mahafatra-po nataony anay, ary ny fitokisana napetrany taminay, izay nahafahanay namantatra bebe kokoa ny fiainan’ny mponina sy ireo hetahetany ho amin’ny fiainana tsaratsara kokoa. 

TOVANA : NY MOMBA AN’I BEROITRA 

	NY MOMBAMOMBA AN’I BEROITRA- AMBATORIHA-ATSINANANA 

	01
	Ny toetotrany amin’ny ankapobeny ( toerana, mponina)
	Toerana : Fokontany Beroitra – Kaominina ambanivohitra Ambatoriha Est (11 Fokontany) - Disitrika Bealanana – Faritra Sofia

Mponina : 537 ny mponina ka 49,46% ny lehilahy ary 50,54% ny vehivavy. Ny  95% ny mponina dia manao asa fambolena sy fiompiana

Halavirany miala ny renivohitry ny Distrika : 32 Km

Halavirany miala ny renivohitry ny Kaominina : 4 Km

Fotodrafitrasa : 

· EF.1 natsangana tamin’ny  1968, tsy mbola nisy mihintsy ny fanamboarana (be ny simba)

· Lalam-paritany mandalo ny  Fokontany ka mampitohy  vaki-pileovan’ny Kaominina  amin’ny kaominina  Ambanivohitra d’Ambovonomby (tapaka eo amin’ny renirano Maevarano ka mila mandray  lakana ny fahavaratra na mita amin’ny marivo rehefa miha-ritra ny rano)

· mpivarotra enta-madinika 

Hafa: 

· Tsy misy rano madio fisotro

· Tsy misy CSB

· Tsy misy toha-drano

· Tsy misy vala fanaovana vakisiny

· Tsy misy tsena

· Tsy misy jiro amin’herinaratra

	02
	Tantara (daty malaza )
	Ny fiavian’ny anaran’ny tanàna dia nohon’ny fahabetsahan’ny « roitra » teo an-toerana. Io dia kirihitra misy tsilo manenika ny tany tsy voahasa manaraka ny sisin’ny renidrano madinika.

Ny mpihavy voalohany tonga teo dia Sihanaka (avy any amin’ny faritra Alaotra) tamin’ny andron’ny Menalamba (lohandohan’ny taonjato 1900) nandositra ny famoretan’ny mpanjanatany.

Ny 1916 no tonga tao amin’ny faritra Ankaizignana (Bealanana ankehitriny) ny andiana Tsimihety avy any Mananara Avaratra, mba hitady tany tsara.      

2000 : hain-tany nitondra fihenam-bokatra ary nampiakatra ny vidim-bary ka nahatonga ny mponina nandeha nitady vary tany amin’ny Kaominina Mangindrano – Nitondra aretina ho an’ny akoho koa izy io.

2001 : Fiakaran’ny vidin’ny lavanilina tany Andapa, koa dia voatarika ny mponina lasa nanao varo-mandeha tany amin’iny faritra iny.
2003 : 

- Nanomboka ny asan-« dahalo » amin’ny halatr’omby

(nihitatra izany ny taona 2005 ka niteraka fakivina amin’ny lafin’ny famokarana)

- Tondra-drano tamin’ny fandalovan’ny rivodoza Gafilo, nahahenika ny tanimbary nandritran’ny iray volana. Sady nihena ny vokatra no namely koa ny aretim-bary
2004 – 2005 : halatra taola-paty niteraka korontana teo amin’ny fiaraha-monina 

	03
	Fikambanana sy rafitra misy
	Ny tambatra sy andry misy eo amin’ny Fokontany 

· Fiangonana FLM

· Fikambanana ny tahiry sy fampindramam-bola  CECAM eo amin’ny sehatrin’ny fambolena eo anivon’ny renivohitry ny kaominina

	04
	Fety mahazatra
	« Famadihana »

 « Fanambadiana »

« Tsaboraha na didi-poitra »

	05
	Asa fanao (mampidi-bola)
	An-trano: 

· Fiompiana madinika

· Asa karatsaka an-tsaha

· Mpikarama an-tsaha

Iraisana : 

· Fanjonona sy fandratovana

Ara-toekarena : 

Vary (mamokatra ny ho hanina no betsaka fa misy koa ny amidy). Velaran-tany isam-pianakaviana 0,50 ka hatramin’ny 2 ha ny sahalany
Voly legioma (ho hanina sy amidy)

Jono (varotra sy sakafo)

Mananasy (Varotra)

Akondro (Varotra)

Varo-madinika : kojakoja andavan’andro   

Fiompiana: akoho sy vorona

	06
	Fomba fiainana sy mahazatra
	. Andro fady: 

Araka ny fomba isam-pianakaviana (ho an’ny akamaroany dia ny alakamisy, ny sasatsasany dia ny Atalata, fa ny an’ny krisitianina kosa dia ny Alahady).

. Ny zanaka vavy dia mandova (tanimboly sy omby) fa tsy mifandanja amin’ny azon’ny zanaka lahy.  

. fifanomezan-tanana sy fifanampiana eo amin’ny fanaovana ny asa-tany sy ny ketsa .

. Fomba mahazatra  : fanatonana ny havana rehefa sahirana ara-bola

	07
	Fari-pianarana
	50% ny mponina dia sady tsy mahay manoratra no tsy mamaky teny, ka  58% amin’ireo ny vehivavy. 

Fandefasana ny ankizy hianatra ny fahaenin-taonany.

Tsy misy ny CEG, ka vitsy ny mpianatra afaka manohy fianarana an’ny Ambatoriha Antsinana.

Loharanom-baovao:

· Ny  Radio RNM 

· Ny mpandeha any an-tsena isan’andro na ny tsena isan-kerinandro any Ambatoriha Antsinana

· Ny mpamangy sendra mandalo koa dia mety ho loharanom-baovao.

	08
	Ny harena voajanahary
	Loharano-karena : 

· Fisian’ny velaran-tany lehibe ho an’ny fambolem-bary (isam-pianakaviana dia mety manana  0,50 ka hatramin’ny  2 ha, ka ny famokarana azy dia miaraka amin’ny zanaka lahy 3 ka hatramin’ny 13 : ireo zanaka efa lehibe na lahy na vavy dia izaraina tahalaka). Ny 1/3 ny tany azo volena vary dia tsy voajary.

· Misy ny tanety natao ho an’ny voly fazahoam-bola ka ny 1/3 no efa voajary 

· Misy ny baiboho azo ambolena tsaramaso : ¼ ny velarantany no voajary amin’izao fotoana izao. 

· Misy renirano (Mevarano) sy matasabory
· Fazahoana mampiroborobo ny vokatry ny jono noho ny fisian’ny karaza-trondro samy hafa (Amalona, Tilapia, Fibata, Tsivakia…) 

· Fahafahana mitrandraka ny vokatrin’ny ala sy ny voly hazo. (Harongana, Bonara, Mampiango), misy ihany koa ny fampidirana karazany vaovao (Grevillia robusta, Pinus, Mimosa)
Olana : 

· Tsy fifehezana ny rano (velaran-tany voajary kely nohon’ny tsy voajary)

· Tanimbary idiran’atsanga tsikelikely (kaon’ny riakabe ny nofon-tany eny an-tanety), vokany dia mila fametrana toha-drano sy tatatra vao afaka mampidi-drano hanondrahana tanimbary 

· Mila famoahana rano sy fanamainana ny tanimbary sasany iva toerana
· Fandriam-pahalemana 
· Mila ny tanimboly mba hiadiana amin’ny tondrak’omby
· Fahakelezan’ny vokatra (mila fanohanana ara-tekinika  sy masom-boly nohatsaraina …) 

· Taom-pamokarana tsy araka noho ny tsy fahampian’ny fitaovam-pamokarana ka lasa mifanitsaka ny asa. Voasintona noho izany ny olona tsy manao afa-tsy ny tany lemaka na lasa mamboly legioma
· Ny voly am-baiboho :  loza mitatao ny tondra-drano na fidiran’ny atsanga. Miha-lavitra ny tanim-boly ka manjary mametraka olana ny fiambenana azy
· Ho an’ny jono : tsy misy lamina  ikambanan’ny mpanjono, tsy misy famerana ny fampiasana ny harato, tsy voahaja ny fe-potoana ny fanjonoana.

· Kaon’ny riaka ny tany an-tanety.

· Tsy misy fikolokoloana sy fanaraha-maso ny fambolen-kazo. 

	09
	Sehatra tsy miankina
	Tsy misy

	10
	Hetaheta sy tetikasa
	Hetaheta :

· Faniriana ny handefa ny zaza hianatra amin’ny EF.1 sy ny CEG (fiakaran’ny salam-pahobiazana sy salam-papianarana)

· Fanatsarana ny farim-piainana (manana trano ary misy tafo fanitso ary voalalotra simenitra ny ambany)

· Misy rano fisotro madio 

· Fiakaran’ny vokatra betsaka
· Fampiroborobo ny fiompiana omby 

· Fanatsarana ny fandriam-pahalemana  

· Fametrahana lamina hifehezana ny fampiasana ny mpanjono ao amin’ny matsabory 

· Fizakana ara-pajakana ny tany fambolena (tanimbary sy tanety)
· Fanatsarana ny foto-tsakafon’ny antitra, ny reny sy ny zaza
· Fanapariahana ny voly fazahoam-bola toy ny jatrofa

· Fitadiavana lalam-barotra ho an’ny vokatra ny fambolena sy ny asa-tanana
· Fanana loharanom-baovao

Tetik-asa:

· Fanamboarana toha-drano sy tatatra
· Fanohanana ara-tekinika

· Fanamboarana ny EF.1

· Fampidirana rano fisotro madio 

· Fitandroana ny fahazoana sakafo, indrindra amin’ny lafiny famokarana vary 

· Famelomana indray ny lalana mampifandray amin’ny kaominina hafa
· Famatsiana eo an-toerana ny kojakoja momba ny tao-trano (simenitra, tafo fanitso) 

	11
	Fifindra-monina
	Maharitra : Fitadiavana tany tsara ambolena (Sihanaka syTsimihety)

Manara-potoana : mpanangona vokabary, mpanjono

Mandalo : Tsy misy

	12
	Ny fahasahiranana
	· Fandalovan’ny rivo-doza toy i Gafilo, izay miteraka :

· fahakelezan’ny vokatra indrindra ny vary

· fikatsahana vary akotry ivelan’ny fokotany sy ivelan’ny Kaominina mihintsy 

· Fihenan’ny fatran'ny hanina ho hanina
· Fifindra-monina vonjy maika mankany Andapa mivarotra entana madinika (fotoana nampiakatra ny vidin’ny lavanilina tany Andapa)

· Fandaozana ny tanàna  (tsy fahalemana sy hetsiky ny « dahalo ») 

· Tsy fahafehezana ny rano 

· Faharitan’ny  renirano Maevarano (main-tany) niteraka fandavahana vovo angalana rano hanondrahana ny zanaboly sy ny voly legioma
Manara-potoana : 

· Fotoanan’ny maintso ahitra: 3 na 4 volana hoan’ny tsy dia sahirana loatra, ary mandritran’ny taona ho an’ireo tena marefo 

· Fanenana ny sakafo hanina
Fironany  : 

· Mponina miha-mahantra noho ny tsy fifehezana ny rano 

· Mirona mankany amin’ny fanandratana ny fiompiana sy fanjonona  na koa ny fanaovana voly am-baiboho (kanefa dia mila fijerena ny fandriam-pahalemana koa izany)

	13
	Hery ananany
	· fahamaroan’ny tany azo volena (tany tsy voajary 1/3 ny tanimbary, 2/3 ny tanety ary ¾ ny Baiboho)

· tanimbary lonaka
· fisian’ny matsabory lehibe sy renirano
· lalana hamoaham-bokatra mankany amin’ny renivohitrin’ny Kaominina
· tantsaha zatra mampiasa angadin’omby 

· afaka manao voly maro karazana (voly vary, voly avotra, volim-pahavaratra, volin’ny andro malefaka…)

· fahafahana mampitombo ny vokatry ny fambolena isan-karazany (vary, mangahazo, voanjo, voamaina)  

· hamaroan’ny heri-tsandry azo ampiasaina (mihoatra ny  60% ny mponina dia tanora tantsaha amperin’asa)  

	14
	Tetikady
	· Fanavaozana ny  EF.1 sy fananganana ny birao ho an’ny Fokontany
· Fanandratana ny asa mampidi-bola 

· Fanavaozana ny trano fonenana
· Fampidirana rano fisotro madio
· Fanohanana sy toro-hevitra ho an-ny fambolena ny fiompiana ary ny jono  ( fihombonan’ny tantsaha)
· Fanakaikezana ny toby ny zandarimaria
· Fampihorona ny fizakan-tany
· Fifehezana ny fampiasan-drano : fanamboarana tohadrano sy tatatra
· Fahalemanana ara-tsakafo hoan’ny antitra, ny reny sy ny zaza

	15
	Fifandraisana
	Ara-pianakaviana : fifanomeza-tanana amin’ny asam-pambolena (lampona ou lemitany)

Fanomezana tanimboly ny zanaka efa tonga taona  

Ara-piarahamonina: 

· fifanomezanan-tanana eo anivon’ny antokon’olona samy hafa amin’ny asam-pambolena indrindra eo amin’ny fanombanana sy ny fiketsana (matetika anefa io tsy dia araka ny fotoana tena ilain’ny mpangataka)
· fifanampiana rehefa misy voina, misy maty na misy halatr’omby

Ivelan’ny mpiaramonina  : TSY MISY

	16
	Ireo olona nihaonana
	Isan’ny fianakaviana : 12

Manam-pahefana : 09 


LISITRY NY OLONA NIHAONANA

	Lah
	Anarana sy fanampiny
	Isan’ny olona ao amin’ny tokantrano
	Fanamarihana

	01
	Razafy
	03
	Maty vady- tomùpon-tanimbary- mamboly voatabia

	02
	Randriamampianina
	04
	Maty vady-manana tani-mananasy, akondro, mangahazo-manana omby

	03
	Julia
	09
	Maty vady- manana tanimbary, tanin’anana, tanimangahazo, tanikatsaka- mandrary

	04
	Lucia
	02
	Nisara-bady- mikaramaisan’andro

	05
	Ivonne
	05
	Manambady- manana tanimbary , katsaka, mananasy, akondro, manana omby

	06
	Ravelomora
	09
	Manambady, manana tanimbary, mamboly akondro, mananasy, manana omby

	07
	Randriamarolahy Paul
	06
	Manambady, manana tanimbary, mamboly anana, manana omby

	08
	Razafimahefa
	05
	Manambady, manan-tanimbary, mpandrafitra, manana omby

	09
	Marline
	04
	Maty vady, mamboly vary, manao hotely gasy

	10
	Randriamilaza et Zarahita
	13
	Olon-droa, voly anana, vary ary miompy (omby, akoho amam-borona)

	11
	Ramanajanahary Martine
	03
	Manambady, mamboly vary, mpanjono

	12
	Tsilahosana et Soanalina
	07
	Olon-droa, mamboly vary sady tompony, mamboly katsaka voanjo ary manjono

	MANAM-PAHEFANA NIHAONANA

	14
	Justin
	Polisy kaominaly

	15
	Besadara William Ralison
	Ben’ny Tanàna Ambatoriha Atsinanana

	16
	Razafimahefa
	Filohan’ny fokontany Beroitra

	17
	Rabarison
	Lefitry ny lehiben’ny fokontany Beroitra

	18
	Joseph
	Delegem-panjakana

	19
	Razaka Arsène
	Lefitry ny Ben’ny Tanàna

	20
	Ramiaritovelo
	Ray aman-dreny

	21
	Ndriatazy
	Ray aman-dreny

	22
	Paul Arivelo Rabenjanoely
	Miandraikitra ny fitaterana ara-panjakana eo amin’ny kaominina


NY MAHANTRA, NY MANAN-KARENA, NY FISOKAJIANA NY MAHANTRA ARY NY TETIKADY HIADIANA AMIN’NY FIAINANA
Ny mahantra :

· Kely ny tany voleny (latsaky ny 0,50 ha, na dia manana betsaka aza ny tokantrano noho ny tsy fahampian’ny rano na ny olana eo amin’ny fanamainana ny tany)

· Trano tany kely mitafo bozaka no ipetrahana ary vitsy ny fitaovana (vilany vitsivitsy, lovia, tsihy)

· Maro ny olona ao amin’ny tokantrano iray(6 ka hatramin’ny 11)

· Tsy misy fitaovam-pambolena (sarety na omby miasa)

· Mitady ny atao sakafo isan’andro isan’andro amin’ny alalan’ny karama

· Lavalava ny fotoanan’ny maintso ahitra

· Tsy ampy ny vary ho hanina isan’andro
Ny manan-karena :

· Manana fitaovam-pambolena (angadin’omby, sarety, omby miasa 4 fara fahakeliny)

· Tanimbary mihoatra ny 10 ha (azo zaraina amin’ny zanaka efa afaka miasa)

· Fidiram-bola azo antoka (varotra vary, trondro, akondro, mananasy, voanjo, hotely gasy)

· Afaka mianatra any Bealanana ny ankizy (lycée)

· Trano vita mafy, mitafo fanitso, ary voalalotra simenitra ny ambany

· Afaka mihindram-bola amin’ny CECAM ao Ambatoriha renivohitry ny kaominina

· Ampy sakafo mandritra ny taona
Fisokajiana :

· Ny tena mahantra : ireo izay mipetraka amin’ny trano tany (efitra iray na roa), mitafo bozaka, tsy manana afa-tsy fitaovana izay tena ilaina (vilany, lovia, siô, tsihy). Amin’ny ankapobeny dia ireo fianakaviana maro anaka (ankizy 6 ka hatramin’ny 14). Tsy manana fitaovam-piasana na omby miasa. Mety manana tanimbary hatramin’ny 1 ha, nefa misy ampahany tsy voavoly noho ny hain-tany na tondra-drano. Mikarama izy ireo mba hiadiana amin’ny fiainana. Ny ankamaroany dia manjono nefa manofa harato sy lakana. Ny maintso ahitra dia maharitra eo amin’ny 4 ka hatramin’ny 6 volana isan-taona.

· Ny mahantra : ireo izay manana fitaovam-pambolena (angadin’omby, sarety, omby miasa), tanimbary 2 ka hatramin’ny 3 ha. Izy ireo dia afka mivarotra vokatra (anana, trondro, akondro, mananasy, voanjo), ary manao asa fitadiavam-bola (hotely gasy, varotra enta-madinika, mpanangona trondro). Afaka mampianatra ny zanany any Bealanana (eo amin’ny 45 km eo) ary afaka mindram-bola amin’ny CECAM.

Paikady hiadiana amin’ny fiainana :

· Fampihenana ny fihinanam-bary isan’andro (in-telo ihany no misakafo indray andro fa ny iray amin’ireo dia mangahazo na katsaka no hanina)

· Varotra voka-pambolena (mangahazo, katsaka, mananasy, akondro, kafe, anana)
· Varotra vokatry ny jono

· Varo-mandeha any Andapa (amin’ny fotoanan’ny lavanila, na rehefa misy hain-tany na tondra-drano….), varotra enta-madinika avy any Antananarivo, varotra vary, tsaramaso akoho amam-borona, omby
· Varotra vokatry ny fiompiana amin’ireo mpanangona izany (kisoa sy omby), ary any an-tsena (biby fiompy madinika) 

· Ho an’ny lehilahy : manangom-bokatra ho an’ireo mpividy lehibe avy any Ambatoriha( voka-pambolena sy fiompiana), jono ary fitateram-bokatra

· Ho an’ny vehivavy : rary sy fivarotana izany, fikaramana (manetsa, miava voly an-tanety)

· Ho an’ny tanora : fikaramana amin’ny fambolena, na asa hafa (rafitra, na fanafoana trano)

Hanangana tontolo tsy misy fahantrana

Ny Tahiry Iraisam-pirenena momba ny Fampandrosoana ny Fambolena (Fonds international de développement agricole - FIDA), dia rafitra iray ao amin’ny Firenena Mikambana izay manana andraikitra manokana mba hamongarana ny fahantrana sy ny hanoanana amin’ireo tany an-dalam-pandrosoana. Amin’ny alalan’ny fampindramam-bola izay misy zana-bola faran’izay ambany sy amin’ny alalan’ny fanampiana ara-bola, ny Tahiry dia mamolavola sy mamatsy vola tetik’asa sy prgraman’asa izay manampy ireo mponina ambanivohitra sahirana mba hialan’izy ireo amin’ny fahantrana.

Nanomboka hatrany am-piandohana tamin’ny 1978, ny FIDA dia namatsy vola 8,7 tapitrisa dolara tamin’ny tekit’asa sy programa’asa amin’ny fampadrosoana ny tontolo ambanivohitra miisa 690, izay natao tamin’ny firenena 115 eran’izao tontolo izao. Ireo tetik’asa ireo dia nahafahan’ireo mpamokatra madinika, mpiompy, mpanjono, mpiasa tsy manan-tany, mpanao asa-tanana sy vondrona fototra, izay miisa 250 tapitrisa, nanatsara ny fari-piainany sy ny an’ireo fianakaviany.

Ny FIDA dia miasa miaraka amin’ireo mponina ambanivohitra sahirana, ny fitondram-panjakana, ireo mpamatsy vola, ireo fikambanana tsy miankina amin’ny fanjakana, sy ireo mpiara-miombon’antoka mba hahafahana miady any am-potony ny fahantrana. Amin’izany ady amin’ny fahantrana izany, ny FIDA dia mandray ny andraikiny tsy ho mpamatsy vola fotsiny, fa koa amin’ny fiarovana ireo mahantra ireo.

Iray amin’ny laharam-pahamehana ny FIDA dia ny fanampiana ireo mponina ambanivohitra sahirana mba hahafahan’izy ireo mivoatra sy manamafy ireo fikambanana misy azy ireo, ka hahafahan’ny maro amin’izy ireo, indrindra fa ny vehivavy, miaro ireo tombotsoany sy manafoana ireo sakana tsy hahafanany manatsara ny ho aviny. Amin’ny alalan’ny tetika izay ampiarina, ny FIDA dia manome azy ireo ny fahafahana manamboatra sy mitantana ny ho avin’izy ireo.

Fonds International de Développement Agricole

Via del Serafico, 107 – 00142 Rome, Italie

Tel : +39-0654591 – Fax : +39 0650 43 463 – Email: ifad@ifad.org 
www.ifad.org
http://www.ruralpovertyportal.org/french/regions/africa/mdg/index.htm

